
Мэты:
-  Садзейнічаць фарміраванню ўяўленняў аб стварэнні дзяржаўнага гімна РБ

-  Садзейнічаць атрыманню новых ведаў па гісторыі стварэння Дзяржаўнага гімна Рэспублікі Беларусь, біяграфіі аўтараў твора: Ул.Карызны, Н.Сакалоўскага, М.Клімковіча;
- Садзейнічаць нацыянальнаму выхаванню на аснове культурна-гістарычных каштоўнасцей беларускага народа, выхаванню грамадзянскіх пачуццяў, пачуццяў любві да сваёй Радзімы, гонару за прыналежнасць да свайго народа, Айчыне, усяму чалавецтву.

Абсталяванне: герб і флаг Рэспублікі Беларусь,партрэты аўтараў гімна РБ, прэзентацыя, фанаграма гімна, карткі удзельнікам мерапрыемства.

Удзельнікі: вучні 5-11 класаў
Ход мерапрыемства
1. Аргмомант
2. Асноўная частка

3. Рэфлексія 

Ход мерапрыемства
1. Настаўнік. Які музычны твор гучыць пры афіцыйных цырымоніях у час спартыўных спаборніцтваў на тэрыторыі Рэспублікі Беларусь і за яе межамі – у адпаведнасці з правіламі арганізацыі гэтых спаборніцтваў? (Гімн)
Перад сабой вы бачыце карткі, калі ласка, запоўніце першую  яе старонку.

А ці ведаеце вы як ствараўся дзяржаўны гімн Рэспублікі Беларусь?

2. 1 вучань. Самы хвалюючы кожнае сэрца сімвал краіны – узвышаная песня пра народ. Яе мелодыя добра запамінаецца, асабліва калі яна створана ў шчаслівую часіну. Яшчэ ў старажытныя часы людзі, ахопленыя агульным пачуццём радасці, спявалі песню ці малітву.

2 вучань. (Чытае верш Канстанцыі Буйло «Люблю»)

Люблю наш край – старонку гэту,

Дзе я радзілася, расла, 

Дзе першы раз пазнала шчасце,

Слязу нядолі праліла.

Люблю народ наш беларускі,

Хаціны ў зелені садоў,

Залочаныя збожжам нівы,

Шум нашых гаяў і лясоў.

3 вучань. У 2002 годзе быў аб’яўлены конкурс на стварэнне гімна незалежнай Рэспублікі Беларусь – галоўнай песні краіны, якая сімвалізуе суверэнітэт нашай дзяржавы. У конкурсе прынялі ўдзел лепшыя кампазітары і паэты Беларусі. Але аказалася, што лепшай музыкі, чым мелодыя гімна Беларускай ССР, якую сачыніў Нестар Фёдаравіч Сакалоўскі, ніхто не стварыў. (Гучыць мелодыя гімна РБ)
4 вучань. Будучы кампазітар Нестар Сакалоўскі нарадзіўся ў 1902 годзе на Міншчыне, у вёсцы Вешкі. Народная песня ў сям’і Сакалоўскіх аздабляла жыццё, рабіла яго больш карысным і светлым. Маці марыла аб тым, каб Нестар стаў музыкантам. У пятнаццацігадовым узросце Сакалоўскі прыязджае ў Мінск і паступае вучыцца ў першую працоўную школу, удзельнічае ў мастацкай самадзейнасці. Затым паступае ў тэатральную трупу антрэпрэнёра Туманава, дзе іграе разам с Ларысай Александроўскай, будучай зоркай беларускай оперы. Важную ролю ў лёсе Нестара Сакалоўскага адыграла сустрэча з Уладзімірам Тэраўскім, кіраўніком царкоўнага хору пры кафедральным саборы, дзе спяваў Сакалоўскі. Ён пазнаёміў Нестара з Уладзіславам Галубком, кіраўніком Беларускага драматычнага тэатра. Нестар становіцца акцёрам, хармайстрам трупы. Праца ў тэатры прыводзіць Сакалоўскага да рашэння аб неабходнасці музычнай адукацыі. Ён паступае на тэарэтыка-кампазітарскае аддзяленне музычнага тэхнікума ў Мінску. Пасля заканчэння яго ў 1931 годзе, становіцца членам беларускай кампазітарскай арганізацыі. Сакалоўскі працягвае збіраць, апрацоўваць народныя песні, падтрымлівае творчую дзейнасць харавых калектываў рэспублікі.
5 вучань. Паэт Уладзімір Іванавіч Карызна, лірык і пісьменнік, прапанаваў новую рэдакцыю тэкста. Ён атрымаў перамогу ў конкурсе: ягонаму тэксту гімна, у якім былі выкарыстаны фрагменты ранейшага тэксту гімна, напісанага Мікалаем Мікалаевічам Клімковічам, журы аддало перавагу. 

 З успамінаў У.Карызны: «У 1952 годзе Якуб Колас з болем і замілаваннем народнага пісьменніка, паэта-творцы, сапраўднага сына Беларусі гаварыў, што ўсе маюць гімн, а ў нас няма. Мы, беларусы, не маем гімна. Тут уся тэма, увесь свет нацыянальны! Мы – беларусы! Таму Міхась Клімковіч пачынаў з класікі. З класікі, якая вырасла на нацыянальнай глебе. «Мы беларусы» – самая галоўная, ключавая фраза».

6 вучань. Міхась Клімковіч, будучы паэт, паходзіў з сям’і патомных беларускіх сялян. Бацькі марылі аб тым, каб даць сыну добрую адукацыю. У 1911 годзе Міхась паступіў ў гарадское вучылішча, якое паспяхова закончыў і экстэрнам вытрымаў экзамен на званне народнага настаўніка, а затым працаваў у сельскіх школах на Магілёўшчыне. У той час ён знаёміцца з рэвалюцыйнай літаратурай, зачытваецца творамі Я.Купалы, Я.Коласа, М.Багдановіча, якія напаўняюць яго творчым натхненнем.

7 вучань. (Чытае верш Я.Купалы)

А хто там ідзе, а хто там ідзе

У агромністай такой грамадзе?

– Беларусы...

А што яны нясуць на худых плячах,

На руках у крыві, на нагах у лапцях?
– Сваю крыўду.

А куды ж нясуць гэту крыўду ўсю,

– На свет цэлы.

А хто гэта іх, не адзін мільён, 

Крыўду несць наўчыў?.. „ 

А чаго ж, чаго захацелась ім? 

– Людзмі звацца.

8 вучань. Важнай падзеяй у жыцці рэспублікі стаў Пленум пісьменнікаў СССР, які праходзіў у Мінску. Народ вітаў удзельнікаў гэтага ўрачыстага сходу, сярод якіх былі Янка Купала, Якуб Колас, Пятро Глебка, Міхась Лынькоў, Кандрат Крапіва, а таксама літаратары з усіх саюзных рэспублік СССР.

5 вучань. М.Клімковіч быў абраны Старшынёй Саюза пісьменнікаў Беларусі і ўзначаліў арганізацыю Пленума. Яго ведалі як паэта, драматурга, празаіка, літаратурнага крытыка. У сваёй творчасці ён ставіў пытанні захавання нацыянальнай спадчыны.

4 вучань. У той жа час шырокую вядомасць атрымала творчая дзейнасць Нестара Сакалоўскага, арганізатара Дзяржаўнага ансамбля песні і танца Беларусі.

8 вучань. Лёс звёў два таленты, каб у музыцы і паэтычным слове ўвасобіць нацыянальнае самаадчуванне народа, стварыць гімн Рэспублікі Беларусь. 
1 вучань. Цяжкай была барацьба беларускага народа з ворагам. Гаварылі гарматы, музы маўчалі. Але народ-пераможца заслужыў права мець свой гімн. 
Настаўнік. Паспрабуйце напісаць некалькі радкоў гімна самастойна. (Вучні агучваюць свае варыянты гімна, выбіраецца лепшы )
6 вучань. Дачка М.Клімковіча Мая Клімковіч успамінае (вучань чытае наступны тэкст): «Когда было объявлено о том, что нужно писать гимн Беларуси, отец сразу включился в это дело, потому что ему очень хотелось прославить Беларусь и быть ей полезным. Он был поэтом, писал поэмы. Написал куплет, второй, третий. Надо было посоветоваться. У нас как раз жили композиторы в подъезде. В доме на Логойском тракте, 63 поселили людей всех музыкальных профессий. Отец спускался к Соколовскому, разговаривал с ним, Соколовский делал наброски. Затем отец уходил, писал дальше, что-то менял. Другой раз Соколовский приходил, тут же садился за фортепиано и наигрывал мелодии. Отец в мелодиях не очень разбирался. Он верил в Соколовского. Соколовский был очень солидный композитор и очень приятный человек. И вот так они друг к другу, время от времени, ходили. Над гимном работали очень усиленно».

3 вучань. У стварэнні Дзяржаўнага гімна БССР удзельнічалі 11 паэтаў і 14 кампазітараў. Паэтычна-музычны твор Сакалоўскага і Клімковіча «Мы беларусы» праходзіў тур за турам. Праз некаторы час ён стаў гучаць па радыё. Галоўным крытэрыем у ацэнцы будучага гімна была народнасць.

8 вучань. Нестар Сакалоўскі і Міхась Клімковіч не дажылі да таго часу, калі песня «Мы беларусы» стала гімнам БССР, які спяваў увесь беларускі народ, у якім працягвалася іх жыццё. Заснавальнік народнага хору Іван Цітовіч пісаў: «За кароткі час песня «Мы беларусы» набыла шырокую вядомасць у народзе. Яе спявалі любаньскія льнаводы, полацкія будаўнікі і палескія меліяратары». У 1955 годзе песня «Мы беларусы» ў варыянце тэксту М.Клімковіча і музыкі Н.Сакалоўскага была зацверджана ў якасці Дзяржаўнага гімна Беларускай Савецкай Сацыялістычнай Рэспублікі.

9 вучань. Пасля аб’яўлення сваёй незалежнасці наша крана не спяшалася са стварэннем тэксту Дзяржаўнага гімна. Патрабаваўся нейкі час, каб вызначыўся змест жыцця незалежнай Рэспублікі Беларусь, каб устаяліся новыя прынцыпы грамадскага жыцця.

2 вучань. (Чытае верш Уладзіміра Карызны «Белая Русь»):

Жытнёвае поле, лясы і азёры,

Крынічанька ў лузе і ў небе жаўрук —

Услухайся толькі, усё тут гаворыць:

Люблю цябе, Белая, Белая Русь.

5 вучань. З пад пяра Уладзіміра Карызны выйшла 30 паэтычных зборнікаў. Ён напісаў больш за 200 песен на музыку беларускіх кампазітараў. Творчасць Уладзіміра Карызны ўслаўляе беларускі родны край, сінявокую Беларусь. У.Карызна ўдастоены Дзяржаўнай прэміі Рэспублікі Беларусь. У 2002 годзе за напісанне тэксту Дзяржаўнага гімна Рэспублікі Беларусь ён узнагароджаны ордэнам Францыска Скарыны. 

(Успаміны У.Карызны): «Працаваць было вельмі няпроста. 16 радкоў гімна, але якіх радкоў. Кожны радок прапанаваў, каб яго прапусціць не проста праз сэрца, праз лёс свой, бацькоў сваіх успомніць, вёску сваю, у часы вайны спаленую, успомніць школу Крупіцкую. Успомніць усё, што было перажыта».

1 вучань. 2 ліпеня 2002 года Указам Прэзідэнта нашай краіны быў зацверджаны тэкст і новая музычная рэдакцыя Дзяржаўнага гімна Рэспублікі Беларусь.У Палажэнні аб Дзяржаўным гімне Рэспублікі Беларусь гаворыцца, што гімн з’яўляецца сімвалам дзяржаўнага суверэнітэту. Дзяржаўны гімн выконваецца пры ўступленні Прэзідэнта Рэспублікі Беларусь на пасаду, пасля прынясення ім прысягі, пры адкрыцці і закрыцці сесіі палат Нацыянальнага сходу Рэспублікі Беларусь, пры сустрэчах і праводзінах афіцыйных дэлегацый замежных краін, пры правядзенні воінскіх рытуалаў, а таксама пры разнастайных урачыстасцях, прысвечаных дзяржаўным святам, пры ўшаноўванні нашых спарцменаў-пераможцаў. Гімн слухаюць стоячы.

7 вучань. Мы вельмі шчаслівы, што жывем у нашай краіне – Белай Русі, Беларусі сінявокай.

2 вучань. Мы рады, што ў нас ёсць гімн, у нашай краіне ёсць гімн і ён гучыць. (Гучыць гімн Рэспублікі Беларусь)

3. Вучні запаўняюць другую старонку карткі, якую атрымалі ў пачатку мерапрыемства.
Картка. Старонка 1.

1. Што такое гімн?

2. Як ствараўся гімн Беларусі?

3. Напішыце некалькі радкоў нашага дзяржаўнага гімна………………………………………………………………………………………………………………………………………………………………………………………………………………………………………………………………

4. Назавіце аўтараў беларускага гімна

5. Якую ролю адыгрывае гімн для дзяржавы?
Картка. Старонка 2.

1.
Што такое гімн?

2.
Як ствараўся гімн Беларусі?

3.
Напішыце некалькі радкоў нашага дзяржаўнага гімна………………………………………………………………………………………………………………………………………………………………………………………………………………………………………………………………

4.
Назавіце аўтараў беларускага гімна

6. Якую ролю адыгрывае гімн для дзяржавы?

